
Cci si tu 

 

St'ucchiuzzi to beddi pinitranti 

fannu addivigliari macàri li santi, 

li talìu e mi li vulissi pigliari 

su du perli di nfunnu lu mari. 

 

Stu nasiddu a punta beddu affilatu 

mi pari un viscutteddu cottu duratu 

lu tastu pi sèntiri di sapuri  com'è 

è prorpiu duci, uguali nun cci nnè. 

 

Sta vuccuzza to di gilsuminu  

sentu lu sciàvuru finu a lu matinu 

è notti tarda e lu sentu ancòra 

lu sentu sempri macàri ora. 

 

Sti labbriceddi di russu pittati 

su du petali di rosa appena sbucciati 

cci posu li me labbra pi vasalli 

mi basta appena pi assapuralli. 

 

Stu pitticeddu beddu pruspirusu 

si lu taliu assà mi veni lu nirvusu 

lu disidèriu fussi d'accarizzalli  

su cussì belli pàrinu du curalli. 

 

Sta panzicedda bedda tunna e carnusa 

quannu ti movi è diliziusa, armuniusa,  

l'abbrazzu a lu me pettu e la stringiu forti  

sentu musica, viulini, pianoforti. 

 

Dopu cc'è la fìmmina, la natura, 

 la figlia, la mamma, la vita, 

cc'è lu munnu.  

Cci si tu divina fìmmina,  

criatura di novi generazioni,  

di novi populi. 

Li crisci cu lu to latti, cu lu to sapiri,  

cu lu to amuri, cu buntà, carizzi e vasati.  

Li fa divintari picciliddi, granni, òmini,  

fìmmini, pronti pi amari e èssiri amati. 

 

Cci si tu ca duni linfa, energia a mia  

ca sugnu assitatu e arsu d'amuri pi tia. 

